
П Р О Г Р А М А   З А   Р А Б О Т А

ЗА  2010  ГОДИНА

Скопје, јануари 2010 година

Хелсиншкиот комитет за човекови права на Република Македонија (МХК) е невладина организација за промоција и заштита на човековите права, без политичка и религиозна ориентација. Целта на постоењето на МХК е  зголемување на свеста за концептот на човековите права и базични слободи втемелен во Универзалната декларација за човековите права, двата меѓународни пакта (за граѓанските и политичките и за социјалните, економските и културните права), Европската конвенција за човековите права и базични слободи и Завршниот документ од Хелсинки од 1975 година; градење на демократски услови во кои тие можат да се практикуваат и стимулирање на поголемата заштита во нивното остварување.
МХК врши мониторинг на состојбата со човековите права, дава правна помош на граѓаните во случаите на повреда или ограничување на правата и слободите, соработува со други организации и со државните органи во насока на зголемување на промоцијата, почитувањето и заштитата на човековите права и слободи.

Посебни цели на Комитетот се:

а) да ја поддржува и афирмира имплементацијата на Завршниот документ на КЕБС потпишан во Хелсинки, Финска, во август 1975 година и посебно да се грижи за доследно спроведување во Република Македонија, на седмиот принцип од Декларацијата за принципите од кои се раководат земјите учеснички во своите меѓусебни односи и тнр. "трета кошничка" или Соработката во хуманитарните области; како и натамошните документи на КЕБС/ОБСЕ;

б) да го набљудува остварувањето на човековите права во Македонија преку призмата на Универзалната декларација на Обединетите нации за човековите права од 1948 година и консеквентните препораки и сродни документи на ОН, Советот на Европа и ОБСЕ и да ги запознава со своите сознанија за евентуалните прекршувања македонските надлежни органи и јавност со цел да се надминат евентуалните проблематични состојби, едновремено помагајќи им на лицата чии права и слободи биле повредени;

в) да го поддржува, залагајќи се за човековите права и слободи, развојот на демократските институции, и посебно промоцијата на законитоста и владеењето на правото; 

г) да се ангажира во релевантни истражувачки и документациони активности што ќе водат кон објавување научни дела и образовен материјал, како и најшироко можно запознавање со човековите права по пат на образование, а со што тие ќе станат дел од културата на секојдневното живеење на граѓаните на Република Македонија;

д) да развива тесна соработка со другите соодветни невладини национални или меѓународни асоцијации во функција на постојано унапредување на заедничките заложби за заштита на човековите права и слободи.

Во програмата за 2010 година, задачите и активностите што Хелсиншкиот комитет ќе ги презема и врши во тековната година се систематизирани по следните дејности: 

1. Предметно работење

2. Следење на легислативата од аспект на човековите права и изготвување на извештаи и соопштенија

3. Мониторинг на исполнување на обврските на државата согласно превземените обврски кои произлегуваат од меѓународните документи

4. Едукација

5. Присуство на семинари, тркалезни маса и трибини

6. Односи со јавноста 

1. Предметно работење

Хелсиншкиот комитет за човекови права на Република Македонија и во следната 2010 година, со цел отстранување на констатираните повреди и заштита на човековите права, како делокруг од предметното работење ќе ги преземе следните активности: 
1.1. постапување по претставки поднесени од граѓани, прием  на граѓани, писмена комуникација со релевантните државни органи и институции

1.2. извршување на посети на одредени државни органи и институции доколку наводите и доказите налагаат за таква постапка

1.3. соработка со органите на државната управа
1.4. соработка со други невладини организации и институции

Правниот тим при Хелсиншкиот комитет како предмет на разгледување за следната 2010 година ќе постапува по сите претставки и барања од следните области:

А. Мачење и друго сурово, нечовечно или понижувачко постапување и казнување/ тортура (затвори и полиција) 

Во оваа област би се опфатиле сите поплаки, претставки и барања преку кои Хелсиншкиот комитет би бил известен за прекршување и непочитување на правата и слободите на граѓаните во затворските институции и полициските институции а кои експлицитно се однесуваат на мачење и друго сурово, нечовечко и понижувачко постапување и казнување. 

Хелсиншкиот комитет ќе постапува по поднесените поплаки кои се однесуваат на индикации за повреда на правото на материјалните услови во затворите, правото на кореспонденција на осудениците, правото на прогресирање од едно во друго одделение, правото на здравствена заштита, тортура, нехумано и понижувачко однесување и сите други права предвидени пред се во Законот за извршување на санкции и подзаконските акти. 
Хелсиншкиот комитет ќе постапува по поднесените поплаки кои се однесуваат на малтретирање од страна на припадници на полицијата во полициските станици, непрофесионално постапување на припадниците на полицијата, тортура и нехуман и понижувачки третман во полициските станици. 

Б. Европски суд за човекови права во Стразбур

Хелсиншкиот комитет во текот на годината ќе постапува по сите поднесени претставки исклучиво за предмети кои имаат рок за поднесување на апликација пред Европскиот суд за човекови права во Стразбур, а на подносителите на претставките ќе им се даде одговор дали истите имаат основ за поведување на постапка пред Европскиот суд за човекови права во Стразбур со упатство на адвокати кои ја работат истата проблематика. 
Доколку Хелсиншкиот комитет регистрира случај кој би бил од интерес на делокругот на работењето на Комитетот за застапување пред Европскиот суд за човекови права во Стразбур, го задржува правото да истото биде регистрирано како случај на активна легитимација и Комитетот да го застапува подносителот пред Судот. 

В. Дискриминација
Хелсиншкиот комитет во текот на годината очекува дека Законот за заштита од дискриминација во текот на 2010 година ќе биде изгласан од страна на Собранието на Република Македонија и дека истиот ќе стапи во сила уште истата година.  

Земајќи го предвид досегашното искуство со регистрираните претставки  во Комитет кои изобилуваат со наводи за повреди на начелата на дискриминацијата, Хелсиншкиот комитет по сите поднесени претставки ќе постапува во текот на 2010 година. 
Во оваа категорија на предмети ќе се постапува и по претставки на група на граѓани кои третираат прашања што иницираат системски проблем (прашањата на ромите, маргинализираните групи и сл.) 
Г. Деца
Хелсиншкиот комитет во текот на годината ќе постапува по сите претставки, поплаки и барање кои се однесуваат на проблематиката на правата на децата (право на видување, злоупотреба на децата, правата на децата во соодветните институции, правата на децата како пациенти, правата на децата од улица и други основи). 

Д. Затворени институции 

Хелсиншкиот комитет во текот на годината ќе постапува по сите претставки, поплаки и барања преку кои осудениците ќе не известат за повреди на своите права поврзани со искористување на истите или несоодветен третман од службите. Преку предметите од овој тип ќе се третира и прашањето за материјалните услови, опременоста, стручноста и односот на вработените во затворените институции како и евентуалните повреди на постапките за доброволна и присилна хоспитализација. 

Ѓ. Мерка притвор согласно Закон за кривична постапка 

Хелсиншкиот комитет во текот на годината ќе постапува по претставките, поплаките и барањата преку кои граѓаните ќе се жалат на определувањето на мерката притвор ќе бидат земени во предвид во целост. Во тој контекст ќе се разгледуваат решението за определување на мерка притвор, образложение на истите, начин на постапување на кривичниот совет на судот. 
Е. Мониторинг на кривични постапки
Хелсиншкиот комитет ќе продолжи во текот на годината да ги следи кривичните постапки за предметите кои веќе беа предмет на набљудување. 

Хелсиншкиот комитет го задржува правото да доколку во текот на годината биде регистриран случај со конкретни и образложени повреди, судската постапка за истиот биде набљудувана од страна на правниот тим при Комитетот. 

Ж. Заштита на правата на пациентите
Хелсиншкиот комитет во текот на годината ќе постапува по претставки, поплаки и барања поврзани со случаите кои ги третираат правата на пациентите согласно Законот за правата на пациентите. Тоа би опфаќало несоодветна медицинска грижа, лекарска грешка, претходна согласност, право на приговор до соодветен орган и слично.

З. Право на приватност 

Хелсиншкиот комитет во текот на година ќе третира и случаи кои задираат во правото на приватност согласно Законот за заштита на лични податоци.

И. Слобода на вероисповед  

Поради се поголемиот број на случаи кои го опфаќаат правото на вероисповед, Хелсиншкиот комитет ќе работи и на предмети од оваа област, а во согласност со Законот за правната положба на црквите, верските заедници и религиозните групи.

За сите горенаведени области Хелсиншкиот комитет може самоиницијативно да поведе постапка за преземање на мерки и дејствија во склоп на делокругот на дејствувањето. 
Хелсиншкиот комитет за предметите од областа на мачење и друго сурово, нечовечко и понижувачко постапување и казнување од страна на припадници на полицијата го задржува правото да покрене и постапки пред судските органи и пред истите да ги заштитува правата и интересите на граѓаните. 

Носител на реализирањето на предвидените дејности за тековната 2010 година е Хелсиншкиот комитет за човекови права на Република Македонија. 

2. Следење на легислативата од аспект на човековите права и изготвување на извештаи и соопштенија

2.1. Иницијативи до Уставниот суд на Република Македонија за поведување на постапка за оценување на уставноста и законитоста

Хелсиншкиот комитет како и во досегашното работење и во текот на 2010 година ќе продолжи да ги следи постапките за донесување на законите и подзаконските акти  и нивната усогласеност со Уставот и законите и меѓународните договори.  

Доколку во текот на работењето по поднесените претставки и при согледувањето на состојбите се утврди повреда на уставните и законските права на граѓаните до кои дошло поради неусогласеност со закон или Устав, Хелсиншкиот комитет го задржува правото да покрене иницијатива до Уставниот суд на Република Македонија за поведување на постапка за оценување на уставноста и законитоста. 
Во текот на 2010 година, Хелсиншкиот комитет ќе поднесе иницијатива за поведување на постапка за оценување на уставноста и законитоста за конкретни членови од Законот за градење, Законот за денационализација и Законот за јавни собири, како и на други законски решенија за кои сметаме дека има основ. 

2.2. Давање мислења, забелешки и сугестии на законските проекти

При изготвувањето и дополнувањето на законската регулатива за која согласно законските прописи се задолжени министерствата, Владата на Република Македонија и Собранието на Република Македонија, доколку Хелсиншкиот комитет оцени за потребно ќе даде придонес со свои мислења, забелешки и сугестии. 
3. Мониторинг на исполнување на обврските на државата согласно превземените обврски кои произлегуваат од меѓународните документи

Со цел информирање на македонската јавност и јавна презентација, Хелсиншкиот комитет ќе продолжи со изготвување и публикување на месечни извештаи, годишен извештај за состојбите со човековите права и слободи во Република Македонија, како и посебни анализи за детектирани теми. 

Продолжување на борба против сите форми на дискриминација како и промоција на механизми за заштита од дискриминација. Во таа насока ќе се направат напори за следење и на буџетските алокации и трошоци поврзани со реализација на одредени права.

4. Едукација

Едукација по пат на семинари и работилници кои се реализираат во рамките на сите тековни проекти и посебно за едукација на младите преку активностите на проектот: „Школи за човекови права“
5. Присуство на семинари, тркалезни маса и трибини

Хелсиншкиот комитет во текот на годината по потреба ќе присуствува на состаноци, советувања, семинари, тркалезни маси и трибини и други активности во соработка со органи и организации, асоцијации и здруженија во Републиката и странство со цел унапредување на работата и соработката, размена на искуства, ефикасно постапување, се со цел наоѓање на начин за разрешување на проблемите во интерес за поефикасна, стручна и квалитетна заштита на правата на граѓаните. 

4. Односи со јавноста 

Хелсиншкиот комитет по потреба ќе одржува средби со претставници на средствата за јавно информирање во контекст на навремено запознавање на граѓаните за степенот на остварувањето и заштитата на човековите права по конкретни предмети и воопшто.

Хелсиншкиот комитет по потреба ќе објави соопштенија за јавноста за конкретни настани или случаи. 

Хелсиншкиот комитет редовно ќе одржува постојаното ажурирање на веб страницата на Комитетот преку која граѓаните се информираат за активностите на организацијата, а во текот на годината ќе се изготви и информација за работата на Хелсиншкиот комитет кој ќе ги опфаќа главните аспекти од работењето и особено областите кои ќе бидат во фокусот на Хелсиншкиот комитет за 2010 година.

